Salm 46
(Yr ail gasgliad o Salmau 42—72) 
Mae Duw gyda ni! 

I'r arweinydd cerdd. Cân i leisiau merched ifanc, gan feibion Cora.

1 Mae Duw yn ein cadw ni'n saff ac yn rhoi nerth i ni. Mae e bob amser yna i'n helpu pan mae trafferthion. 2 Felly fydd gynnon ni ddim ofn hyd yn oed petai'r ddaear yn ysgwyd, a'r mynyddoedd yn syrthio i ganol y môr 3 gyda'i donnau gwyllt yn troelli ac yn ewynnu. Mae'r mynyddoedd yn crynu wrth iddo ymchwyddo! 
Saib
4 Y mae afon! Mae ei chamlesi yn gwneud dinas Duw yn llawen. Ie, y ddinas lle mae'r Duw Goruchaf yn byw. 5 Mae Duw yn ei chanol — fydd hi byth yn syrthio! Bydd Duw yn dod i'w helpu yn y bore bach. 
6 Mae gwledydd mewn cyffro, a theyrnasoedd yn syrthio. Pan mae Duw yn taranu mae'r ddaear yn toddi. 
7 Mae'r ARGLWYDD holl-bwerus gyda ni! Mae Duw Jacob yn gaer ddiogel i ni! 
Saib
8 Dewch i weld beth mae'r ARGLWYDD wedi ei wneud; y difrod rhyfeddol mae wedi ei ddwyn ar y ddaear! 9 Mae'n dod a rhyfeloedd i ben drwy'r ddaear gyfan; Mae'n malu'r bwa ac yn torri'r waywffon, ac yn llosgi cerbydau rhyfel mewn tân. 
10 “Stopiwch! Mae'n bryd i chi ddeall mai Duw ydw i! Dw i'n llawer uwch na'r cenhedloedd; dw i'n llawer uwch na'r ddaear gyfan.” 
11 Mae'r ARGLWYDD holl-bwerus gyda ni! Mae Duw Jacob yn gaer ddiogel i ni! 
Saib

......................

Dydyn ni ddim yn gwybod pwy sgwennodd y Salm hon na phryd sgwennwyd hi. Mae Salmau 46, 47 a 48 yn mynd gyda’i gilydd ac o bosib yn coffau’r ffordd wnaeth Duw achub Jerwsalem o law Senacherib, brenin Asyria (2 Brenhinoedd 18,19; 2 Cronicl 32; Eseia 36,37).

Ymosododd Asyria ar Jerwsalem yn 700 CC. Ond fe wnaeth Duw warchod y ddinas. Dyma’r hanes,
‘Dw i'n mynd i amddiffyn ac achub y ddinas yma, er mwyn cadw fy enw da, ac am fy mod i wedi addo gwneud hynny i Dafydd, fy ngwas.’” 

A'r noson honno dyma angel yr ARGLWYDD yn mynd allan ac yn taro cant wyth deg pum mil o filwyr Asyria. Erbyn y bore wedyn roedden nhw i gyd yn gyrff meirw. 36 Felly dyma Senacherib, brenin Asyria, yn codi ei wersyll, mynd yn ôl i Ninefe ac aros yno. (2 Brenhinoedd 19: 34-36),
Os yw Salmau 46-48 yn dyddio o'r cyfnod  hwn, yna mai rhai arbenigwyr yn awgrymu mai’r proffwyd Eseia oedd yr awdur. Does dim ots mewn gwirionedd pwy ysgrifennodd y salmau hyn. Yr hyn sy'n bwysig yw eu bod yn dweud wrthyn ni fod  Duw yn gallu amddiffyn ei ddinas. Mae dinas Jerwsalem yn ddarlun o bobl Dduw. Mae Duw yn gallu amddiffyn ei bobl ac felly does dim rhaid iddyn nhw ofni unrhyw beth.  
Mae Jerwsalem yn cael ei galw’n ddinas Duw neu’r Jerwsalem nefol. Yno fydd pobl Dduw yn byw ar ddiwedd amser. Mae yna arwyddocâd arbennig i’r ddinas drwy’r Beibl i gyd. Mae adn. 4-5 yn atgoffa ni o adnodau yn llyfr Datguddiad sy’n sôn am Afon y Bywyd yn Ninas Duw yn y nefoedd, 
Afon y Bywyd: 1 Wedyn dangosodd yr angel afon o ddŵr bywiol i mi. Roedd y dŵr yn lân fel grisial ac yn llifo o orsedd Duw a'r Oen 2 i lawr heol fawr y ddinas. (Datguddiad 22: 1-2)
Mae’r Salm hon yn rhoi darlun o Dduw cadarn, cryf. Sawl gwaith mewn Salmau blaenorol dŷn ni wedi darllen am Dduw’n cael ei ddisgrifio fel caer ddiogel (Salmau 27,28, 31,43)? - ac mae’r darlun yn parhau. Roedd Duw yn gweithredu ar ran ei bobl. Roedd o’n cadw nhw'n saff; yn rhoi nerth iddyn nhw ac yn eu helpu mewn trafferthion.
Oherwydd bod Duw yn gweithredu ar ran ei bobl roedden nhw’n teimlo’n hyderus: fydd gynnon ni ddim ofn hyd yn oed petai'r ddaear yn ysgwyd, a'r mynyddoedd yn syrthio i ganol y môr gyda'i donnau gwyllt yn troelli ac yn ewynnu.
Mae’r Salmydd yn gwahodd pobl i weld beth mae’r ARGLWYDD yn ei wneud:  Mae’n dod a rhyfeloedd i ben ac yn dinistrio arfau rhyfel.  Y cwbl sydd raid i’w bobl ei wneud ydy ei drystio a pheidio panicio.

Mae adnodau 7 ac 11 yn dweud yn union yr un peth. Mae’r Salmydd yn ailadrodd y geiriau er mwyn pwysleisio nerth yr Arglwydd a’r ffaith ei fod yn cynnig amddiffynfa a lloches i’w bobl.
Ar ddiwedd amser bydd pobl Dduw yn saff am byth,

Dyma fi'n gweld y ddinas sanctaidd, y Jerwsalem newydd, yn dod i lawr oddi wrth Dduw yn y nefoedd. Roedd yn edrych fel merch ifanc wedi ei gwisgo'n hardd ar gyfer ei phriodas. 3 Wedyn clywais lais o'r orsedd yn cyhoeddi'n glir, “Bellach mae pabell Duw yng nghanol y bobloedd. Bydd yn byw yn eu canol nhw, a byddan nhw'n bobl iddo. Bydd Duw ei hun gyda nhw, a fe fydd eu Duw nhw.4 Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen. Mae pethau fel yr oedden nhw wedi mynd.” (Datguddiad 21: 1-4)*

